Зинол-Ғабден БИСЕНҒАЛИ,  ҚазҰУ-дың қазақ әдебиеті кафедрасының профессоры, Ш.Айтматов атындағы халықаралық қоғамдық академияның академигі, филология ғылымдарының докторы:

Әуезовтің ұлылығын тану үшін шығармаларын түгел оқу керек

1. Жасыратыны жоқ,  зиялы қауымның ішінде Әуезов шығармаларын түгел оқымаса да  «Әуезов – ұлы, заңғар жазушы ғой» деп  айта салатындар аз емес, Шындығында, Әуезовтің ұлылығын оның барлық шығармаларын түгел оқып шықпайынша, санаңа сіңірмейінше, түсіне алмайсыз. Қазір оған барша мүмкіндік туды деп айтуға  әбден болады. М.Әуезов шығармаларының 50 томдық толық жинағы енді  суреткер поэтикасын , тануға идеологиялық сүзгісіз оқуға мүмкіндік береді. 

2.     Бүгінгі таңда   қазақ әдебиетінің алдында тұрған зор мақсаттың бірі – Әуезовті алдымен өзімізге, сосын әлемге таныту. Шығармалары арқылы Мұхаңның айқысы келген ойын ғана емес, айта алмаған  сондықтанда астарлаған, шығармаларының көркем мазмұнында сақталған ойларына үңілу керек. 
3.     «Байлардың мұратын жырлаған Абайды дәріптеуші М.Әуезов,  шығармаларында кедейлер образы, тап тартысы  көрінбейді»,  «М.Әуезов  қазақтың  өткенін көксеуші»,  «М,Әуезовке қазақтың  бүгінгі шындығы жат», «М.Әуезов – ұлтшыл» деген айыптар тағылып, үш жыл қамауда отырған. Өзінің «қателігін мойындап» амалсыз  ашық хат жазып бостандыққа шыққан М,Әуезов  шығармашылық ізденістерінде өзінің алған бетінен қайтқан  жоқ. Алайда  жоғарыдағы айыптауларға сәйкес Әуезов жаңа өмірді жазуы керек болды.  1929 жылға дейінгі  шығармаларында  жаңа заманды емес, қазақтың өмірін «кедей мен байдың өмірі» деп бөлмей,  жеке адамдар  өмірінің өзіндік тағдырын  уақыт және кеңістік өлшемдерінде  суреттей бейнелейтін қаламгердің жазу стилінде дәстүрлі халық прозасы мен әдебиетінің, классикалық батыс прозасының  әуендері  үндестік табатын. М:Әуезов шығармашылығының классикалық кезеңі – «Қорғансыздың күні», «Қаралы сұлу» сынды кесек дүниелерді тудырған шақ.  1932 жылдан кейінгі  жаңа кеңестік қоғамды  бейнелейтін «Іздер», «Құм мен Асқар», «Білекке –білек», «Шатқалаң» сияқты  жаңа шығармаларында  ресми  идеология  талаптарын ескеруге  ұмтылған ой ұшқындары  да кездеседі.   М.Әуезов  қазіргі қоғамның алдында тұрған  өзекті мәселелердің  негізгі философиялық  астарларын сол кезде-ақ суреттей бастаған-ды. 

4.     Осы жылдардың өзінде М.Әуезовтің күрделі жанрларға бағытталған ізденістерінің бастауы айқын аңғарылатын, Суреткердің сирек кездесетін таланты, терең философиясы,  дара дүниетанымы мен шынайы гуманистік ұстанымдары әңгімелері мен повестерінде, драмалық шығармалары мен  публицистикасында көрінетін, «Көксерек», «Қараш-қараш» оқиғасы» мен «Қилы заман»  романы  «Еңлік-Кебек», «Абай» пьесалары  қазақ әдебиеті дамуның  қайталанбайтын дара өрнектері ғана емес, әлемдік әдебиет  арналарына еркін барып қосылған табыстары еді.
5.     Қазақ елінің қоғамдық-әлеуметтік, тұрмыстық- мәдени, салт-саналық, психологиялық және этнографиялық мәселелерін мөлдіретіп тұрып «Абай жолында» жазып шықты. М.Әуезовтің  көлеңкесі тәрізді  солақай сындардаң құтылған  шағы  осы эпопеясы үшін  Лениндік сыйлықты алған кезімен сәйкес келеді. 
6.     «Қилы заманды» кейбіреулер «повесть» дейді. Шындығында, ол  – роман. Өйткені, туынды алғаш жарыққа шыққанда алғысөзінің төрт жерінде «роман» деп жазылған. Сол алғашқы жарық көрген нұсқасының мұқабасына  «тарихи повесть» деген штамп басылғандықтан, солайша атап кеткенбіз. «Қилы заманды» біздің әдеби айналымға қосуға көп еңбек сіңірген ғалым Рымғали Нұрғали. Ғалымның «Қилы заман қандай туынды?» деген  мақаласы  1967 жылы 1-кыркүйек күнгі «Қазақ әдебиеті»  газетінде жарияланды. Содан  бастап бұл роман туралы ғалымдар мен қаламгерлердің мақалалары жариялана бастады. Айтматов Ш.,Шәріпов Ә., Нүсіпбеков А., Бердібаев Р.,т.б. ғалымдар жазды. Романды қайта басып шығаруға көп еңбек сіңірген –Рымғали Нұрғали.  Алайда  роман жеке кітап түрінде қазақ тілінде 1974 жылы,  «Новый мир» журналында  1972 жылы Ш.Айтматовтың алғы сөзімен орыс тілінде шыққаннан кейін ғана, жарық көрді. Осының өзі  қазақ баспасының басында отырғандардың  бұл романды бірден  шығаруға батылы  жетпегендігін  көрсетеді.     1928 жылы-ақ шығармаға «1916 жылғы ұлт-азаттық көтерілістің шындығы бұрмаланады, шығармада тап тартысы, әлеуметтік жік ашылмайды. Көтерілістің шығу себептері, қозғаушы күштері, басшылары теріс көрсетіледі, орыс, қазақ арасына от тастайды, ұлтшылдық пиғылда жазылған т.б.» тәрізді «саяси кінә» тағылған  шығармаға  қатысты сөз қозғауға көптің батылы бара бермеген. 1928 жылы кітапқа  баспа атынан берілген алғысөзде де  ресми идеология тарапынан болатын  қысымнан қауіптену бар. « ...мұны жазып отырған Мұхтар бізге түгелімен берілген, бізге тән адам емес. Мұхтардың бұрын жазғандарының көбі ескі сарын, ол әлі күнге дейін ескіліктің жырын жырлай, жоғын жоқтап жұр, Ол осы күнге дейін ескі қазақтың ескілігін көксеп жүрген адам. Жаңа жұртшылықтан гөрі  әлі де болса ескілікті артық бағалап жүрген жазушы. Әрине, мұндай аты болса, заты бөлек теріс адамның тархи уақиғны түп түгел Маркс жолымен, еңбекшілер жолымен жазылуын күте қоюға мүмкін нәрсе емес...Мұның үстіне бұл сияқты суретпен жазылған кркем әдебиет бізде жоқтың қасында...

   Оқушылар! Осы жайларды еске алып бұл романды оқырда сын көзімен қарап теріс суреттері, теріс беттері болса ашық айтып сынап, мінеп оқуларыңыз керек.» Осы алғысөз туралы айтқан Ғ.Мүсрепов сөздерінде осы шындықтар лебі, қытымыр заман сұсы байқалады: « ... Мұхтар шығармасы шалға бармаймын деп жылаған қыз, байдан қорлық көрген кедей хикаясы. ауыл арасының үйреншікті итжығысы емес. Россия мен Қазақстан қарым қатынасының күрделі кезедін көрсетіп отырса, отаршылық тепкісіндегі елдің трагедиясын айтып отырса, ондай намысты туындыға қалай ара түспейсәің? «Қилы заманның» басылуына бел шешіп, білек сыбанып кірісіп кеткенімді қазірдің өзінде жас кезімде жасаған бір батылдығымдай көремін»... 
7.      М,Әуезовтің басты артықшылығы – суреткерлігінде. Кез келген шығармасын оқи қалсаңыз, егер ойлы адам болсаңыз, қаламгер көңіл аударған шындықтың бәрі көз алдыңызға елестеп отырады. Асығыс жазылған шығармалары өте аз. Тапсырыспен жазылғандарының өзінде суреткерлігі айқын аңғарылады. Оның түп төркіні: Әуезов – пайым-парасаты, ойлауы мен талдауы өзгеше жазушы.
8.     Сондай-ақ, қаламгер - талай қудалауларды, ащы сындарды көріп отырса да  өз идеясын жоғалтпаған, өзін-өзі сақтай білген күрескер адам. 1929 жылдардың өзінде айтысып-тартысып жүріп, қазақ әдебиетіне алғаш «Абайтану» курсын енгізуі де – соның дәлелі.

9. Үшеуі де Әуезовті Әуезов етті. Ең бастысы, Мұхаң – тумысынан ғұлама адам.  Абай елінде дүниеге келуі , текті ортада өсуі, кішкентай кезінде Абайды көруі – осының бәрі оның  жеке тұлға ретінде қалыптасуына әсер еткен. Абай туралы шығарма жазуға өмір бойы дайындалған. Эпопеяны зерттеген  ғалымдар оның әр кітабы шыққан сайын талас-тартыстардың, ащы сындардың орын алған, М.Әуезовтің өзін қорғауы қажет болғанын жазады. Және осы Лениндік сыйлық алған кезге дейін тоқтамаған...

10.    Лениндік сыйлық алған кейінгі  бір жиында  сөйлеушілер  «Әуезов – ұлы» деген сарындағы сөздерді айтыпты. Жұрт тарасқан соң жанында қалғандардың бірі «Сіз әлгілердің сөзіне сендіңіз бе? Олар өтірік айтады, іштей басқаша ойлайды» дегенде, «Ой, шырағым-ай,  мен осы мақтауды сағындым ғой» деген көрінеді. Талантты тұлғаларға да мақтау мен көтермелеу, қол жеткізген табыстары мен  ізденістерінің  нәтижелерін  айтып, оқырманман ретінде  қуанышымызды  жеткізіп отыру  аса қажет. Талантты қаламгерлердің түн ортасында бірін бірі оятып алып  шығармадарынан  үзінділер оқы  кездейсоқтық, емес қажеттілік. М.Әуезовтің  қанша қиындық көрсе де, қазақ әдебиетінің ірі, түйінді мәселелерінің басында тұруы – біз үшін үлкен бақыт болса, суреткердің  арман-мұратының  айғағы  еді ғой...
11. Әуезов шығармашылығы туралы іргелі зерттеулер әлі де жоқ. Алдымызда тұрған үлкен мақсат та – осы. Николай Анастасьев «Трагедия триумфатора» атты мақсаты мен идеясы мықты, эссе стиліндегі кітап жазды. Алайда, ол Мұхаңның шығармаларын аудармалардан ғана оқыған және оларды өз елінің әдебиетімен салыстыра отырып  жазған  еңбегін  ғой.  Сондықтан, биік деңгейдегі ой айтылмаған. М, Әуезов туралы жазатын  адам – оның ең талантты шәкірті, аса көрнекті қаламгер академик  Зейнолла Қабдолов болатын. Талай жыл ұстазының сырласы болып, қасында жүрген адам еді ғой. Мұхаң туралы кітабын  1977 жылы бастап, 1997 жылы «Менің Әуезовім» атты ғаламат роман-эссесін жарыққа шығарды. «Екіншісін жазам» деп жүрген. Аяқтай алмай кетті. 
12.      Тағы бір маңызды мәселенің бірі –М.Әуезов  шығармаларын өз деңгейінде аудара алмай келеміз. «Абай жолын» былай қойғанда, «Көксеректі» аударғандар шамалары жетпегендіктен, 7 бетін тастап кеткен. Оны  проф.Аслан Жақсылықов  жақында ғана  байқап, қайта аударып шықты.  
13.     Әуезов – қазақ әдебиетіне өлшеусіз жаңалықтар әкелген жазушы. Қазақ фольклоры мен өнерінің, әдебиеттануы мен ғылымының,әдеби сыны мен эстетикасының, қазақ драматургиясы  мен театр өнерінің, драматургия сынын қалыптастырып кетті.

